
Seoul, il-Ħamis, 14 ta’ Awwissu 2014
Paċi u Djalogu
Sinjura President,
Onorevoli membri tal-Gvern u Awtoritajiet Ċivili,
Illustri membri tal-Korp Diplomatiku,
Għeżież ħbieb,
Hu ta’ ferħ kbir għalija li ninsab fil-Korea, l-art “tal-għodwa kalma” fejn qed nagħmel esperjenza mhux biss tal-ġmiel naturali tal-pajjiż, imma fuq kollox, tal-ġmiel ta’ niesu u tar-rikkezza storika u kulturali tiegħu.
Tul il-mixja tas-snin, dan il-wirt nazzjonali għadda  mill-prova tal-vjolenza, tal-persekuzzjoni u tal-gwerra.  Iżda minkejja dawn il-provi, is-sħana tal-jum u l-oskurità tal-lejl dejjem 
ċedew posthom għall-kalma ta’ filgħodu, cioè għal dik it-tama dejjiema ta’ ġustizzja, paċi u għaqda.  X’don kbir hija t-tama!  Ma nistgħux naqtgħu qalbna fl-isforzi li nagħmlu biex nilħqu dawn l-għanijiet li mhumiex biss ta’ benefiċċju għall-poplu Korean imma għar-reġjun sħiħ u għad-dinja kollha.
Nixtieq nirringrazzja lill-President, is-Sinjura Park Guen-Hye, għall-merħba kordjali.  Insellem lilek u lill-illustri membri tal-gvern.  Irrid nirringrazzja wkoll lill-membri tal-korp diplomatiku u lil kull min hawn preżenti li, bil-ħidma tiegħu ta’ kontribut fit-tħejjija għal din iż-żjara tiegħi.  Jien grat ħafna lejn l-ospitalità tagħkom, għax mill-ewwel għenitni nħossni ta’ ġewwa fostkom.
Iż-żjara tiegħi fil-Korea qed issir fl-okkażjoni tas-VI Jum taż-Żgħażagħ Ażjatiċi, li qed tiġbor flimkien żgħażagħ Kattoliċi minn madwar dan il-kontinet enormi, għal ċelebrazzjoni ferrieħa ta’ fidi komuni.  Matul iż-żjara tiegħi, jien se niddikjara beati xi Koreani li mietu martri għall-fidi Nisranija: Paul Ji-chung u l-123 sħabu.  Dawn iż-żewġ ċelebrazzjonijiet huma kumplimentari għal xulxin.  Il-kultura Koreana tifhem tajjeb ħafna d-dinjità u l-għaqal tal-antenati u tonora l-irwol tal-anzjani fis-soċjetà.  Aħna l-Kattoliċi nonoraw lill-antenati tagħna li sofrew il-martirju għall-fidi, għax kienu lesti li jagħtu ħajjithom għal dik il-verità li emmnu fiha u li fuqha għamlu ħilithom biex jibnu ħajjithom.  Huma jgħallmuna ngħixu kompletamnent għal Alla u għall-ġid tal-proxxmu.
Poplu kbir u għaqli ma jikkuntentax biss billi jħobb it-tradizzjonijiet antiki, imma jagħti valur anki liż-żgħażagħ billi jfittex li jittrażmettilhom il-wirt tal-passat u japplikah għaż-żmien preżenti.  Kull darba li ż-żgħażagħ jinġabru flimkien, tkun opportunità prezzjuża offruta lilna biex noqgħodu nisimgħu it-tamiet tagħhom u l-preokkupazzjonijiet tagħhom.  Aħna msejħin ukoll biex nittrażmettu l-valuri tagħna lill-ġenerazzjonijiet futuri u x’tip ta’ soċjetà qed inħejju biex nagħtuhom.  F’dal-kuntest, għalija hu importanti ħafna li nirriflettu dwar il-ħtieġa li liż-żgħażagħ tagħna ngħaddulhom ir-rigal tal-paċi.
Hawn fil-Korea, dan l-appell għandu tifsira speċjali ħafna, għax hija art li għal żmien twil batiet minħabba n-nuqqas ta’ paċi.  Nesprimi l-apprezzament tiegħi għall-isforzi favur ir-rikonċiljazzjoni u l-istabbiltà fil-peniżola Koreana u ninkoraġġixxi dawn l-isforzi, li huma l-unika triq ċerta li twassal għal paċi dejjiema.  It-tftittxija għall-paċi min-naħa tal-Korea hija kawża għal qalbna ħafna għax tinfluwenza l-istabbiltà taż-żona u tad-dinja kollha, li hi għajjiena mill-gwerrer.
It-tfittxija għall-paċi tirrappreżenta sfida għal kull wieħed u waħda minna, partikolarment għal dawk fostkom li għandhom id-dmir li jfittxu l-ġid komuni tal-familja umana bix-xogħol paċenzjuż tad-diplomazija.  Din hija sfida bla tmiem: li nwaqqgħu l-ħitan tad-diffidenza u tal-mibegħeda billi mmexxu ‘l quddiem kultura ta’ rikonċiljazzjoni u solidarjetà.  Infatti, id-diplomazija, li hija arti tal-possibbli, hi mibnija fuq il-konvinzjoni soda u perseveranti li l-paċi tista’ tintlaħaq permezz tad-djalogu u s-smigħ attent u diskret, aktar milli bl-akkużi reċiproċi, bil-kritika inutli u bil-wirjiet ta’ forza.
Il-paċi mhix sempliċiment assenza ta’ gwerra, imma opra tal-ġustizzja (Iżaija 32,17).  U l-ġustizzja, bħala virtù, hija appell għall-paċenzja tenaċi: ma titlobx li l-inġustizzji tal-passat jintesew, imma li jkunu superati bil-maħfra, bit-tolleranza u bil-koperazzjoni.  Tesiġi r-rieda tad-dixxerniment u li jintlaħqu miri ta’ vantaġġ reċiproku billi tibni pedamenti ta’ rispett reċiproku, ta’ komprensjoni u ta’ rikonċiljazzjoni.  Nawgura li lkoll kemm aħna nkunu nistgħu niddedikaw ruħna għal-bini tal-paċi, għat-talb għall-paċi u li nżidu l-impenn tagħna biex dan inwettquh.
Għeżież ħbieb, l-isforzi tagħkom bħala mexxejja politiċi u ċivili, fl-aħħar milll-aħħar, għandhom l-għan li jibnu dinja aħjar, aktar paċifika, aktar ġusta u prosperuża għal uliedna.  L-esperjenza tgħallimna li fid-dinja dejjem aktar globaliżżata, il-mod kif nifhmu l-ġid komuni, il-progress u  l-iżvilupp, definittivament m’għandux ikun biss l-aspett ekonomiku imma wkoll dak uman.  Bħall-biċċa l-kbira tan-nazzjonijiet żvuiluppati, il-Korea qed tħabbat wiċċha ma’ problemi soċjali, firdiet politiċi, diżugwaljanzi ekonomiċi u preokkupazzjoni dwar l-immaniġjar responsabbli tal-ambjent.  Kemm hu importanti li kull membru tas-soċjetà jkun jista’ jsemma’ leħnu u jkun mismugħ u li jkun hemm spirtu ta’ komunikazzjoni miftuħa, ta’ djalogu u ta’ koperazzjoni!
Daqstant ieħor huwa importanti li tingħata attenzjoni speċjali lill-foqra, li min hu vulnerabbli u lil min m’għandux vuċi, mhux biss billi jintlaqgħu l-ħtiġijiet immedjati tagħhom imma wkoll biex immexxuhom ‘il quddiem fl-iżvilupp uman u spiritwali tagħhom.  Jien mimli tama li d-demokrazija Koreana se tkompli u se tissaħħaħ u li dan in-nazzjon juri li hu minn ta’ quddiem fil-globaliżżazzjoni tas-solidarjetà partikolarment meħtieġa llum il-ġurnata: dik is-solidarjetà li għandha bħala għan l-iżvilupp integrali ta’ kull membru tal-familja umana.
Fit-tieni żjara tiegħu fil-Korea, ħamsa u għoxrin sena ilu, San Ġwanni Pawlu II kien wera l-konvinjoni tiegħu li «l-futur tal-Korea jiddependi mill-preżenza fost il-poplu ta’ bosta rġiel u nisa għaqlin, mimlijin virtù u profondament spiritwali» (8 ta’ Otturbu 1989).  B’eku għal dak il-kliem, illum niżgurakom mix-xewqa tal-komunità Kattolika Koreana li tkompli tieħu sehem sħiħ fil-ħajja tan-nazzjon.  Il-Knisja tixtieq tikkontribwixxi fl-edukazzjoni taż-żgħar u ż-żgħażagħ, biex jisseddaq spirtu ta’ solidarjetà lejn il-foqra u ta’ min hu nieqes minn kollox u trid tagħti kontribut fil-formazzjoni tal-ġenerazzjonijiet żgħażagħ biex ikunu ċittadini lesti li joffru l-għaqal u l-viżjoni li wirtu mingħand l-antenati tagħhom u mwielda mill-fidi tagħhom, biex ikunu jistgħu jaffrontaw il-kwistjonijiet politiċi u soċjali kbar tan-nazzjon.
Sinjura President, Sinjuri, nirringrazzjakom mill-ġdid għall-merħba li tajtuni u għall-ospitalità tagħkom.  Il-Mulej ibierek lilkom u lill-maħbub poplu Korean.  B’mod speċjali l-Mulej nitolbu jbierek lill-anzjani u liż-żgħażagħ li bil-preservazzjoni tal-fakra u bil-kuraġġ li jqiegħdu fiha, huma l-akbar teżor tagħna u t-tama tagħna għall-futur.
Miġjub għall-Malti mit-Taljan minn Joe Huber
